
‘Irati’, Paul Urkijoren bigarren film luzea, 
azaroaren 18an iritsiko da zinema-aretoe-
tara, Sitgesko nazioarteko jaialdiaren sail 
ofizialean lehiatu ondoren. Araba, Gi-
puzkoa, Bizkaia, Nafarroa eta Huescako 
toki ezberdinetan filmatu dute, eta VIII. 
mendean girotuta dago, euskal mitologia-
ren osagai magikoekin. Kristautasuna Eu-
ropan zabaltzen ari zen, sinesmen paga-
noak desagertzen ziren bitartean.  

Paul Urkijo zuzendariaren ahotan, «Ira-
ti beti kontatu nahi izan dudan Erdi Aro-
ko abentura pelikula fantastikoa da». Ira-
ti Zinema AIEk (Bainet, Ikusgarri Films, 
Kilima Media) ekoitzi du filma, eta EITB, 
Eusko Jaurlaritza, Gasteizko Udala eta Ara-
bako Foru Aldundiaren babesa du, bes-
teak beste. 

Filmak euskara du hizkuntza nagusia, 

eta aktoreen zerrenda Goya sariaren azken 
irabazlea, Eneko Sagardoy (Handia); Edur-
ne Azkarate (Gutuberrak), Iñigo Aranba-
rri (Patria, Nora), Nagore Aranburu (Lo-
reak, Patria), Elena Uriz (Akelarre, Lo nun-
ca visto), Iñaki Beraetxe (Ostertz, Ocho ape-
llidos vascos), Ramon Agirre (Errementa-
ri, Handia), Kepa Errasti (Loreak, Lasa eta 
Zabala) eta Itziar Ituñok (La casa de papel, 
Goenkale) osatzen dute, besteak beste.

‘Irati’ azaroaren 
18an iritsiko da 
zinema-aretoetara 

Apur bat leku hobea izan daiteke mundua 
poesiaren betaurrekoetatik begiratzen 
bada. Oinazearen erreari eta haizearen 
ederrari sakonago erreparatzeko ohitura-
ri eusten dio Otamendik. Gazte garaiko 
ametsen porrota duintasunez liseritu du 
autoreak, eta onarpen horretatik garaipen 
txikiak erdietsi daitezkeelako adibideak 
eskaintzen ditu. Borroka zaha-
rren oihartzunak eta erronka be-
rrien erantzunak biltzen ditu li-
buruak, zoli: «humanitatearen al-
diko porrotik tarteko ez balitz/ ez 
luke hain garaitza ankerrik lor-
tuko beti kapitalak». Pandemiaz 
eta haren ondoren geratu zaigun 
munduaz idazten du poetak, eta 
bost urte lehenago pentsaezinak 
liratekeen jolasak proposatzen 
ditu: «gu geu suntsipen eta/ amo-
dio masiboko makinak ez gara 
ba», «negatibo faltsuak/ zorion 
probetan», «uste dut/ mende bi-

ren arteko ibi estuan/ immunitatez gaixo 
egon naizela». 

Bere aurreko liburuan (‘Disoluzio agi-
riak’) erauntsietan itotzeko beldur zela 
esanez amaitu zuen liburua poetak. Hiru 
urte beranduago, bere bertso-lerroak euri 
finarekin hasten dira. Lurrun dira ba-
tzuetan, eta besteetan putzu; aldiro in-
guru solidoaren formara egokitzen diren 
isurkari. Bizi ere, bustiz, euri bilakatuz 
bizi behar dela ohartarazten dio irakur-
leari lehen poematik. 31 poema dakartza 
eskutik Otamendik. Haietan nabarmen-
tzen du nola edertasun globalak eta ero-
sotasun lokalak minaren gainean eraiki-

ta dauden. Horren jakitun da 
autorea, eta zenbaitetan erru-
dun sentipena nabari da poe-
matan. ‘Erloju hila’ edo ‘Biga-
rren loa’ bezalako poematan 
goia jo du poetak. Bere lerroen 
zaleek egongela erosoa topa-
tuko dute liburu honetan, argi 
zaharberritu batek eraldatua. 
Bere lerrorik inoiz irakurri ez 
dutenek euskal literaturako 
poema ederrenetako batzuk 
irakurtzeke dituzte. Bere an-
tologia liburuari orrialde dezen-
te erantsi beharko zaizkio...

D uela mendetik gora, 
existentzialismoak in-
dar handia hartu zuen 

Europan. Kierkegaarden ida-
tziek interes bizia piztu zuten 
XIX. mendearen bigarren er-
dialdean. ‘Ikara eta dardara’ 
edota ‘Estutasunaren kontzep-
tua’ bezalako lanak utzi zizki-
gun, itzal handia eman ziote-
nak. Pentsa, Unamunok daniera 
ikasi zuen Bilboko portuan Kier-
kegaarden lanak jatorrizko 
hizkuntzan irakurri ahal iza-
teko. Existentzialismoaren has-
tapenaren urteak ziren. Giza 
izaera, askatasuna, erant-
zukizun indibiduala, emozioak 
eta bizitzaren esanahia azter-
tzen zituen korronte horrek. 
Pentsalari eta idazle ezagun 
asko bildu ziren existentzialis-
moaren abarora: Dostoievski, 

Nietzsche, Jaspers, Xestov, Hei-
degger, Sartre, Beauvoir, Ca-
mus… Existentzialista izan gabe, 
Rilkeren zenbait idatzik eragin 
handia izan zuten existentzialis-
tengan. Kafka edo Pessoa ezin 
ditugu existentzialistatzat jo 
zentzu hertsian, baina ur haie-
tan igeri ibili ziren zenbait tes-
tutan, adibidez ‘Ezinegonaren 
liburua’n edo ‘Prozesua’n hurre-
nez hurren. Beste hainbeste 
gertatzen da Herman Hesse, 
Graham Greene, Thomas Mann, 
Alberto Moravia, Stanislaw Lem, 
Simone Weil, Kazantzakis, 
Onetti eta abarrekin… Zinema 
kontuetan ere, ez dira existen-
tzialistak falta: Ingmar Berg-
man, Tarkovski, Von Trier, Woo-
dy Allen bera (ukitu komikoa-
rekin baina)… Gurean, Txillar-
degik erakarmen handia sentitu 

zuen existentzialismoagatik. 
‘Leturiaren egunkari ezkutua’ 
da horren lekuko, edo Unamu-
noren alderdi existentzialista al-
darrikatzeko egin zuen ahalegi-
na. 

XX. mendearen zati handi bat 
gurutzatzen du existentzialis-
moak. Zauri handiak utzi zituen 
baita ere. Ezagunak dira, adibi-
dez, Sartre eta Camusen arteko 
ika-mikak. Pixkanaka, ordea, 
indarra galtzen joan da existen-
tzialismoa. Gero eta gutxiago es-
tutzen gaitu bizitzaren zent-
zuak, bizialdiaren ondoezak. 
Beste kezka batzuk nagusitu 
dira, gizartea aldatzen joan da, 
materialistagoak bihurtu gara, 
teknologikoagoak, baina, aldi 
berean, orain arte ikusi nahi ez 
genituen edo bazterrerago zeu-
den beste zenbait kezka «jalgi 

Sexistentzialismoa 
Jainkoa hil ostean, gure genitalekin egin dugu topo

dira plazara». Gazteagoa nintze-
nean, esaterako, euskaldunen 
eta espainiarren artean erdibi-
tzen zen gure identitatea, ahotik 
ahora zebilen ‘independentzia’ 
hitza (zeinaren alde, jakina den 
bezala, bizia eman omen zuten 
batzuek, beste batzuek eurena 
galtzearen truke). Denbora 
gutxian, zaharkitua geratu da 
garai hartako eztabaidagai na-
gusi eta ia bakarra, oso bigarren 
mailan. Azken aldian, hizpide 
ditugun gaiek zerikusi handia-
goa dute generoarekin eta se-
xualitatearekin. Emakumeen 
eskubideen berdintasuna, baz-
terketarik eza sexualitate kon-
tuetan, genero-identitatea… 
Eskuin kontserbadorea XVIII. 
mendera atzera egiten ari den 
bitartean, gizartearen sektore 
handi batek aurrera egin nahi 
du ildo horretan, nahiz kontzep-
tu jakin batzuk erabiltzean na-
hasmena ere sor daitekeen. Bul-
badun mutilak ditugu orain, eta 
zakildun neskak (neurri batean, 
androginia esaten zioten horri 
antzinako greziarrek), baina 
emakume-gizonen arteko 
sailkapen horretan harrapatuta 
gaude, gainditu ezinik. Ezin 
gara tarteko zerbait izan, edo 

zerbait hibridoa. Ez. Edo bata 
edo bestea. Ez dago besterik. 
Jainkoa hil ostean, gure genita-
lekin egin dugu topo. Haiek ba-
karrik zedarritzen dute gure 
identitatea.  

Zalantzarik gabe, aspalditik 
dator gizakion askatasunaren 
historia, eta luzerako joko duela 
dirudi. Gauza askotaz askatu 
beharko dugu lehenik, hereda-
tutako ohitura eta aurreiritzi 
askotaz, neurrigabeko kontsu-
moaz, dogmatismoaz, haize putz 
batekin zazpi itsasoak zeharkat-
zeko bezainbeste puzten den su-
minduraz… Eskerrak gai batzue-
tan aurrera egin dugun eta ber-
dintasunaren benetako esanahi-
ra gehiago hurbiltzen ari garen. 
Orain gutxi, hain zuzen ere, ge-
nero kontuen sailkapena ezaba-
tu egin behar zela irakurri nion 
norbaiti elkarrizketa batean. Gi-
zonen eta emakumeen desager-
pena alegia, multiespeziearen 
ideiarekin lotutako ‘holobionte’ 
deritzon zerbaiten mesedetan. 
Egia esan, buruhauste asko ken-
duko genituzke gainetik. 

Gauzak horrela, pentsa dai-
teke azken hamarkadotan exis-
tentzialismotik sexistentzialis-
mora pasatu garela. 

1 Miñan 
Amets Arzallus/Ibrahima Balde. Susa 
2 Berriz zentauro 
Katixa Agirre. Elkar  

3 Bar Gloria  
Nerea Ibarzabal Salegi. Susa 
4 Azken etxea 
Arantxa Urretabizkaia. Pamiela 

FIKZIOA EZ FIKZIOA
1 Mandamentu hipermodernoak 
 Iñigo Martinez. Elkar 
2 Petare 
Leire Ibarguren. Txalaparta 

3 Kontrako Eztarritik 
Uxue Alberdi. Susa 
4 Gaueko eztabaidak 
Agustin Arrieta. Erein

